
Atassut Aqqalu C. Jerimiassen 

 

Tasiilap eqqaani piniarnermut nakkutilliisoqartitsisoqalernissaa suliareqqullugu 

Naalakkersuisut peqquneqarnissaanik Inatsisartut aalajangiiffigisassaattut siunnersuut. 

(Siumup Inatsisartunut ilaasortaatitai) 

Aaliagiiffigisassatut siunnersuut quleqataannarmigut soqutiginarluinnarpaloreertoq maanna 

siunnersuutigineqarpoq, tassanilu qanoq nunatta iluani inatsisitigut illersungaanitta 

paarilluarneqartariaqarneranik ersersitsereerluni. 

Qanorluunniit oqalutsigingaluarutta, kalaallit namminneq piniangassatik paarigaat, 

nungutsinikuunngisaannartullu piniakkaminnik, taamaattoq inoqateqarpugut aningaasaq kisiat 

siunertaralugu inatsisillu soqutiginngilluinnarlugit pisunik. Taamaammat pisariaqarluinnarpoq 

KANUAANA-mi suli inerisaaqqittuarnissarput, inuiaqatigiittut avataanit isigineqarnitsinnut 

annertuumik eqqumaffigineqakkajuppoq qanoq piniakkanik ilaatigut atuinerput, inatsisillumi 

malitsinneqarnissaannut suli annerungaartumik suliniuteqartariaqarnerput pisariaqarluni.  

Nakkutilliisut maanna arfineq-pingasuinnaatinneqarneranni sineriarujussuatsinni 

naammanginanngilluinnartumik inissisimatippagut ulaperuluttussinanngorlugit, piffillu 

angingaartoq nakkutigitinniangassanngorlugu, Upernavik tassani assersuutitut atoraanni, Upernavik 

Kujallermiik Kullorsuarmut titaannaqalugu 276km-inik ungasissuseqartut, qanoq ililluni inuup 

ataatsip taamak isortutigisoq kisimi paarisinnaassammangu. Takusinnaareerparput tassani pissutsit 

kipungalluinnartut, sulilu annerungaartumik nakkutilliisoqarneq eqqarsaatingalugu 

inerisaasariaqaraluartugut. Uanilu inerisaanissaq eqqarsaatingalugu nakkutilliisut inuttaasa 

ilaartorneqarnissaat piinnanngikkaluarlugu, atortorissaarusersorneqarneratigut, angallatitigut 

suliffimmilu allatigut atungassarititaasut pitsanngorsaavigisariaqarmata, uanimi 

assersuuteqaqqilaariaraanni, Ilulissani nakkutilliisut allaffiat igalaaliorfikorsuarmi inissisimavoq, 

tassanilu sumiiffiup ilaa matuillugu matuneqarsimavoq oquk siammattaaliorniarlugu matuneqartup 

isersimaffigineqarsinnaanera ulorianartutut inissisimalersimammat. 

Ilumut sineriassuatsinni atorneqartitaasunut taamannak atungassaqartitsinissat ittut 

attattuaannarsinnaavagut? Kina sulerusussammat ila taamannaannaq atungassaqartitsiniarutta? 

Aalisarnermut, Piniarnermut Nunalerinermullu Naalakkersuisoq soqutiginninnerusariaqarpoq 

sulisuminut sipaarniarfigiinnarnagit, keermiaasiit ajoraluartumik naalakkersuisup akissuteqaatimini 

akissaq aningaasaqarnerullu unammillernartumiinnera eqqartorpaa, ila soormiuna aningaasaqarneq 

illuani ingerlalluarneraannaraat? 

Atassummiit siunnersuut iluarisimaarlugu ataatsimiitsitaliamut innersuupparput. 


